
“12”

Son za stæto mi ascì dra capelliña,[1]

Quando aveiva ro værme scimonin:

Dava dinæ a ri Sbirri a borsa piña,

Per portâ ro cotello e ro spadin.

Steì un meise prexon a ra galliña,[2]

Per aveì fæto mille quistioin,

E perchè mi era troppo figattello,

Me brutton ro bigetto de Granello.[3] 


“13”

Feì poi dro gentilommo, e dro çitten;

E sempre me sarveì con bella gaña:

Ma stralatteì dro tutto ri mæ ben,

Impegneì ri stagnoin a ra Casaña.[4]

Zugheì fin ri lavezzi, e ri tien,

E resteì comme pegoa senza laña.

Scappeì da ra çittæ, da sbirri, e spie;

E vêgni in questi boschi sempre a rie.


“14”

A questi dîti, a queste parolette,

Erminia andava in estexi rapìa,

E pareiva, che queste raxonette

Ghe feççan sciallacœu con allegrìa.

Pensa, e repensa, e pœuscia a se remette,

Donde ra sciorte ra strasciña e ghìa;

E fa conto de gôve st'ocaxon,

Dro povero Pastô mangiâ un spallon.


“15”

A se ghe vôze, e ghe dixe, a ra boña:

Poære dra barba gianca, biaou voî!

Aggæme compascion, che son garzoña:

Che Dê ve guarde da moen de treitoî:

E zà che me pareì boña persoña,

Vœuggio stâmene a scotto[5] chì con voî.

Chi sà, che se me foisse boña l'ære

Forsi me passeræ ro mâ de moære.


“16”

Che se avessi bezœugno de dinæ;

Che de vœuggia a ro mondo ognun ne mœu;

Ho chì meza dozeña de cuggiæ,

Uña chênetta d'oro, e un ciavacœu.

Così a ghe dixe, e in questi sò parlæ

Ra meschiña cianzæ comme un figgiœu;

E ro bon vêgio, chi ghe stava lîe,

Ra lagrima avæ in çimma lê ascîe.


“17”

O se ghe misse a fâ quattro caresse,

E ra menò dentro dri sò villæ,

Ra mogiê ghe coxè dri œuve fesse,

E piggiò dre castagne in sciu ra græ.

Intanto Erminia se ligò re treççe;

E se misse un caban dri ciù pessæ.

Ma pû così vestîa de panni bassi,

Ra bella cera non tirava sassi.


“18”

Così dunque vestîa de mêza laña

A se provava a fâ da contadiña:

A l'andava per ægua a ra fontaña

E trava legne comme uña tapiña,

A se levava a ra primma campaña,

Per menâ ri bestiammi a ra mariña;

E ra seira da pœu comm'eran stracche,

A l'andava a leità pêgore, e vacche.





	↑ Discolo.

	↑ Nome d'una Prigione delle pubbliche Carceri.

	↑ Viglietto di credito.

	↑ Monte della Pietà.

	↑ A dozzina.

